
«Болашақ» мектебі мекемесінің қазақ тілі мен әдебиеті пәні мұғалімі.
Шымкент қаласы

ҚАЗАҚ ТІЛІН МЕҢГЕРУ МЕН ОҚЫТУДЫҢ ПСИХОЛОГИЯЛЫҚ АСПЕКТІЛЕРІ

Қазақ тілін оқыту және меңгеру мәселесі соңғы жылдары кеңінен зерттеліп, түрлі әдіс-тәсілдер мен теориялар ұсынылды. Бұл процесс тек тілдік дағдыларды меңгерумен шектелмей, психологиялық тұрғыдан да үлкен мәнге ие. Тіл – адамның ойлау мен таным қабілетінің айнасы, сондықтан қазақ тілін оқытуда психологияның рөлі зор. Тілдің әрбір элементі – сөз, дыбыс, грамматика – адамның ақыл-ой қабілетіне, психикалық жай-күйіне әсер етеді. Мақалада қазақ тілін оқыту мен меңгерудің психологиялық аспектілері қарастырылып, білім алушылардың тілдік дағдыларды меңгерудегі психологиялық факторлар мен тиімді әдіс-тәсілдер талданады.
Қазақ тілін меңгеру процессі тіл үйренушінің психологиялық ерекшеліктеріне тікелей байланысты. Тілдік дағдыларды меңгеру кезінде жеке тұлғаның ойлау, қабылдау, есте сақтау, зейін қою сияқты психикалық процестерінің ықпалы зор. Білім алушының когнитивті даму деңгейі мен психологиялық жағдайы да тілдің үйренілуіне әсер етеді. Мысалы, жаңа тілді үйренуде ересектер мен балалар арасындағы айырмашылықтар айқын байқалады. Балалар жаңа ақпаратты ана тіліндей қабылдап, жылдам игерсе, ересектер тіл үйрену барысында түрлі кедергілерге тап болады. Сонымен қатар, тіл үйренушінің мотивациясы мен қызығушылығы да маңызды фактор болып табылады.
Психологтар тіл үйрену процесінде мотивацияның екі түрін бөліп көрсетеді: ішкі (жеке қызығушылықтан туындайтын) және сыртқы (қоғамдық немесе еңбек нарығы талаптарынан туындайтын) мотивация. Ішкі мотивация тілді терең меңгеруге ықпал етсе, сыртқы мотивация көбінесе техникалық немесе кәсіби мақсаттарды орындауға бағытталған болады. Қазақ тілін меңгеру процесі әр жаста түрліше өтеді. Балалар жас ерекшеліктеріне байланысты тілдік құбылыстарды қабылдайды. Мектепке дейінгі және мектеп жасындағы балалар тіл үйренуге өте бейім келеді. Олар тілдік ортаға ене отырып, тілдік дағдыларды ешқандай арнайы оқыту әдістемесіз-ақ игере алады. Бұл кезеңде тіл үйренуші баланың зейіні мен есте сақтау қабілеті айтарлықтай жоғары болып, жаңа сөздерді үйренуге оңай қырылады.
Ал ересектер үшін тіл үйрену үдерісі психологиялық тұрғыдан қиын болуы мүмкін. Ересектердің миында ақпаратты қабылдау мен сақтаудың биологиялық ерекшеліктері бар, сондықтан олар тілдік құрылымдарды үйренуде белгілі бір қиындықтарға кездеседі. Дегенмен, ересек адам өзіне тән өмірлік тәжірибе мен логикалық ойлау қабілетінің арқасында тіл үйренуге түрлі тәсілдер мен стратегияларды қолданады. Ересектердің тіл үйренудегі басты кедергілері – уақыттың жетіспеушілігі, психологиялық кедергілер, өз-өзін бағалаудың төмендігі және тілдік ортада болмау.
Тіл үйренудегі психологиялық кедергілердің бірі – тіл қорқынышы (фобиясы). Бұл құбылыс жаңа тілді меңгеру процесін тежеп, тіл үйренуші адамды қателіктер жасаудан қорықтыруы мүмкін. Мұндай психологиялық жағдай көбінесе әлеуметтік ортаның ықпалына, тілдік ортада өзін сенімсіз сезінуге байланысты туындайды. Қазақ тілін оқытуда мұндай кедергілерді жеңу үшін оқытушы психологиялық қолдау көрсетіп, студенттің қателік жасаудан қорықпауына жағдай жасау керек. Бұдан басқа, тіл үйрену барысында мотивацияның жоғалуы да жиі кездеседі. Егер студентке қазақ тілі мен әдебиетіне деген қызығушылық, қажеттілік туындамаса, ол оқу үдерісіне немқұрайлы қарауы мүмкін. Мотивацияны арттыру үшін оқытушы әртүрлі әдіс-тәсілдерді қолдана алады, мысалы, тілді өмірмен байланыстыру, шығармашылық тапсырмалар беру, тілдің маңыздылығын түсіндіру арқылы оқу процесін қызықты ету. Қазақ тілін оқытуда психологиялық әдістер мен тәсілдер студенттің психологиялық жай-күйіне сәйкес қолданылуы керек.
Тілді меңгеру барысында ойын технологиялары, ситуациялық әдістер, топтық жұмыс сияқты әдістер психологиялық тұрғыдан тиімді болады. Оқытушы әрбір студенттің жеке қажеттіліктерін ескере отырып, білім беру үдерісін ұйымдастыруы тиіс. Мысалы, егер студенттің өзіндік «тіл қорқынышы» болса, онда сабақтарда оның сенімділігін арттыратын жұмыс түрлері, тапсырмалар ұсынылуы қажет. Қазақ тілін оқыту барысында инновациялық психологиялық әдістердің бірі – мәтіндермен жұмыс істеу, онда студент өз ойларын еркін білдіріп, шығармашылық дағдыларын дамытуға мүмкіндік алады. Сонымен қатар, мұғалімнің әдістемелік шеберлігі, студенттермен қарым-қатынасы, оң мотивация туғызу да өте маңызды.
Қазақ тілін меңгеру мен оқытудың психологиялық аспектілері өте маңызды. Тіл үйренушінің психикалық ерекшеліктері, мотивациясы мен жас ерекшеліктері тіл үйрену процесіне үлкен әсер етеді. Психологиялық кедергілерді жеңу және тиімді әдістерді қолдану арқылы студенттердің тіл меңгеру деңгейін арттыруға болады. Бұл тұрғыдан алғанда, оқытушының психологиялық әдістерді тиімді пайдалану, әр студенттің жеке ерекшеліктеріне назар аудару қажет. Тек осылайша ғана қазақ тілін үйрену процесі оңай әрі тиімді болады.

